
Umsögn: Frumvarp til laga um breytingu á jarðalögum (mál nr. 375 -  
þingskjal 467)

Skógræktarfélag Íslands lýsir áhyggjum yfir þeim breytingum á skilgreiningum 
sem boðaðar eru með frumvarpinu að því er varðar útilokun skógræktar frá þeim 
skilgreiningum. Verði skógrækt slitin lagalega frá hugtökunum landbúnaður, 
ræktun og ræktað landi gæti afleiðingin orðið sú að skipulagslegar skorður verði 
settar við skógrækt sem landnýtingarmöguleika í mörgum sveitarfélögum. Slíkt 
stangast á við markmið stjórnvalda um árangur í loftslagsmálum, en þar er 
nýræktun skóga mikilvægur þáttur, ef árangur á að nást í fyrirsjáanlegri framtíð.

Skógræktarfélag Íslands vill enn fremur vekja athygli á, að verði af þeim 
breytingum á jarðalögum sem boðaðar eru með frumvarpinu, mun skapast 
verulegt ósamræmi á milli núverandi laga um skóga og skógrækt og 
fyrirhugaðra breytinga á jarðalögum, skv. þingsjali 467.

Verði af þessari lagabreytingu á jarðalögum, leggur Skógræktarfélag Íslands til 
að eftirfarandi breyting verði gerð á IV. kafla laga um skóga og skógrækt nr. 
33/2019, nánar tiltekið 10. og 15. gr., í þeim tilgangi að samræma núverandi 
skógræktarlög við þær breytingartillögur sem frumvarpið felur í sér:

Kafli IV. Skógrækt á lögbýlum verði eftir breytingu IV. Kafli Skógrækt á 
eignarlöndum.

Eftirfarandi breyting verði á 10. gr. laganna að í stað hugtaksins lögbýli komi 
hugtakið eignarland og 10. grein hljóði svo:
10. gr. Skógrækt á eignarlöndum og skjólbeltarækt.
Skógræktin skal veita framlög til skógræktar, þ.m.t. vegna verndar og 
endurheimtar náttúruskóga, og skjólbeltaræktar á eignarlöndum í samræmi við 
fjárveitingar til stofnunarinnar og fjárlög. Skógræktin skal auglýsa eftir 
þátttakendum í skógrækt á eignarlöndum eftir því sem fjárveitingar heimila. 
Skógræktinni er heimilt að forgangsraða og hafna umsóknum um þátttöku í 
skógrækt á eignarlöndum í samræmi við markmið laga þessara og landsáætlun í 
skógrækt, sbr. 4. gr.
Ráðherra setur í reglugerð nánari ákvæði um málsmeðferð og forgangsröðun 
umsókna um þátttöku í skógrækt.

Eftirfarandi breyting verði á 15. gr. laganna, að í stað hugtaksins lögbýli komi 
hugtakið eignarland og 15. grein hljóði svo:
15. gr. Reglugerð.
Ráðherra setur í reglugerð nánari ákvæði um skógrækt á eignarlöndum, m.a. um 
gæðaúttekt, árangursmat og samþykktan kostnað.

Undirritaðir eru reiðubúnir að reifa umsögnina enn frekar sé þess óskað.

